
Imm. 3.1 Sisimiut Kangerluarsuk Tulliullu akornanni ATV-nut 

aqqutummik sanaartornissamut aallartitsinissamullu ilassutitut 

aningaasaliissuteqarneq 

Journal nr. 06.01.03 ERP-mik suliniut 500355 
 

Tunuliaqutaq 

Qeqqata Kommunia Sisimiuniit Kangerluarsuk Tulliup tungaanut ATV-nut aqqummik sanaartornissamut 

2023-mi apriilip 24-anni suliariumannittussarsiuussivoq. Neqeroorummik 21,8 mio. koruuninik 

aningaasartalimmik tigusaqartoqarpoq. Malitsigisaanik entreprenøri neqeroorummik allaanerusumik 18,5 

mio. koruuninik aningaasartalimmik 2024-mi septembarip 30-anni tunniutassanngorlugu piffissatut 

pilersaarummik takinerusumik piviusorsiornerusumillu tunniussaqarpoq. Tamatuma malitsigisaanik 

entereprenørimik isumaqatiginninniartoqarnikuuvoq taamaalilluni neqeroorut allaanerusoq 18,1 mio. 

koruuninik aningaasartalik pigineqalerluni. 

 

ATV-nut aqqummik inaarsaanissamut aningaasartuutit tamakkiisut minnerpaamik 20,7 mio. koruuninik 

aningaasartaqarmata, minnerpaamik 4,7 mio. koruuninik ilassutitut aningaasaliissuteqartoqarnissaa 

pisariaqartinneqarpoq. 

 

Maleruagassatigut tunngavigisaq 

Kommunalbestyrelsi aningaasaliisartuuvoq. Aningaasaqarnermut ataatsimiititaliaq nuussisussaatitaavoq. 

Teknikkeqarnermut ataatsimiititaliaq sanaartornermut suliassanut akisussaasuuvoq. 

 

Pissutsit atuuttut 

Kangerlussuup Kangerluarsuullu Tulliup akornanni ATV-nut aqqut aqqusinerlu sioraasoq 2020-mi ASN-

imik akuerisaavoq ATV-nullu aqqut 2020-2021-mi sanaartorneqarpoq. Taamaattorli ATV-nut aqqut 

atorneqalertinnagu Kangerlussuarmit 16 km. siulliit iluarsaanneqarnissaat pisariaqartinneqarpoq. 

Iluarsartuussinerup taassuma immikkoortua siulleq 2022-mi ingerlanneqarpoq 2023-milu 

inaarsarneqarnissaa naatsorsuutigineqarpoq. ATV-nut aqqut suliniutitut normunut arlalinnut 

agguataagaasimasoq Suliniut nr. 500355-imut katersorneqarpoq, Sisimiut Kangerlussuullu akornanni 

aqqusinermik sioraasumik pilersaarusiorneq immikkut suliniummik normoqarpoq 500156. 

 

Kangerlussuup Kangerluarsuullu Tulliup akornanni ATV-nut aqqut aqqusinerlu sioraasoq 2022-mi ASN-

itigut akuerisaavoq. Taanna ATV-nut aqqummik/aqqusinermik suliniut aallartinneqarmat pisariaqartitatut 

nalileqqaarneqartumit annertunerungaatsiartumik ATV-nut aqqummut neqeroortitsinissamut suliniummik 

suliaqarnissamut kinguneqartitsivoq.  

 

Sisimiut Kangerluarsuk Tulliullu akornanni ATV-nut aqqummut neqeroortitsinermi suliniut imeqarfiup 

(ATV-nut aqqusinertut taaneqartoq) eqqaani aqqusinermik sioraasumik, imermut kuussinermik aamma 

imeqarfimmit Kangerluarsuk Tullermut ATV-nut aqqummik kiisalu sulinermut aqqusinermik 

sanaartornissamik aamma imeqarfiup eqqaani aqqusinertaarsuarmik pioreersumik Sisimiunut 

attaviliinissamut imermik maqitsivimmut Nukissiorfiit aqqusiniutaata sioraasup ilaanik tigusinissamik 

imaqarpoq. 

 

Aqqusineq sioraasoq imermut kuuffissap tungaanut assigiimmik sivinganilerlugu aqquserngup 

toqqavianik meterinik arlalinnik portussusilerlugu 6,5 meterimik nerutussusilerlugu 650 meterinillu 

takissusilerlugu sanaajuvoq. Kangerluarsunnguup tungaanut kuussuup tungaanut naammattumik 

sivinganilimmik imermut kuuffissiornissamut aqquserngup toqqavia portusooq pisariaqarpoq, 

taamaalilluni aattortumit imeq aamma biilinit sinnerusuttuusinnaasoq imeqarfik taassumalu nunataa 

avaqqullugu kuutsinneqarsinnaassalluni. ASN-imik akuersissummi piumasaqaataasoq malillugu 

imeqarfiup qanittuani qaartiterisoqaqqusaanngilaq, taamaattumik ujaqqanik qaartiternerlukunik 

assartukkanik aqqusinermut toqqavik suliarineqartariaqarpoq aammalu aqquserngup imermullu 

kuussinerup ataani uuliamik pitarneqarsinnaanngitsumik ameraasalimik pilersitsisoqartariaqarluni. 

Imermut kuussineq aqqusineq sioraasoq sinerlugu ingerlaarfeqarpoq malitsigisaanillu imeqarfiup 

anigguata kingorna kuussuup tungaanut immikkut 310 meterimik kuuffeqarluni. Angallassissutit 

motoorillit ajutoornerminni imeqarfimmut nakkannginnissaat qulakkeerniarlugu imeqarfiup tungaanut 

aqquserngup sinaani illersuutinik qattuninngortitanillu pilersitsisoqassaaq. Suliniutit taakku tamarmik 

suliniummik akitsorsaataapput. 

 

Atuilluartuunissakkut kingunerisinnaasai 

Ataatsimut isigalugu timmisartornermut sanilliullugu aqqusinikkut assartuineq avatangiisit 

eqqarsaatigalugit atuilluartuunerussaaq. Soorluttaaq timmisartornermut sanilliullugu assartuineq 

kisimiitinnerullugu aqqusinermik assartuinissamik sammineruvoq, taamaalillunilu assartuussissutinik 

tamanit atorneqarsinnaasunit namminersortut assartuussisinnaalernerunissaannik kinguneqassalluni. 

 

Aningaasaqarnikkut allaffissornikkullu kingunerisinnaasai 

Suliniut 355 ATV-nut aqqummut aningaasaliissutit sinneruttut 15,9 mio. koruuniupput. Suliniutit ilaat 

makkuusut ilaapput: Kangerlussuup Pingullu akornanni (suliniut 182) ATV-nut aqqummik sanaartorneq, 

Sisimiut Pingulu (suliniut 180) aamma Tasersuaq Aasivissuillu (suliniut 301), Kangerlussuup 

Aasivissuillu akornanni aqqusineq (suliniut 143) aamma ATV-nut aqqummi perusuersatarfiit (suliniut 

189) kiisalu ASN-mik nalunaarusionerit (suliniut 179). 

 

ATV-nut aqqutip immikkoortuata siullianik inaarsaanissamut iluarsartuussinissamullu ½ mio. koruunit 

aamma ATV-nut aqqutip immikkoortuani 3-mi Tasersuarmut Aasivissuarnullu aqqusineeralimmut ½ mio. 

koruunit eqqaassanngikkaanni aningaasaliissutit sinneri Sisimiut Kangerluarsuk Tulliullu akornanni 

ATV-nut aqqummik sanaartornermut atorneqarsinnaapput. Taanna ATV-mut aqqutip immikkoortuani 3-

mi sipaaruteqarnissamik, taamaalilluni Tasersuarmut aqquteqalernissami ukkataqarnermik 

illuatungaatigut Aasivissuarnut aqqusinikkut attaveqalernissaq kingusinnerusukkut 

aningaasaliiffigineqarsinnaanissaanik imaqarpoq. 

 

ATV-nut aqqut sinerlugu perusuersartarfinni sipaaruteqarnissaq UNESCO-mik suliniummi 

perusuersartarfinnik issunngortitsisartunik arfinilinnik taakkunannga UNESCO-qarfimmi ATV-nut 

aqqummi ataatsimik peqarmat sipaarutaassaaq soorluttaaq Kangerluarsuk Tullermi nasiffimmi 

perusuersartarfimmik issunngortitsisartumik peqartoq. Kiisalu Inajuartoq aamma Kangerluarsuk Tullermi 

kommunip illuaraataani pioreersuni anartarfinnik puussiartalertakkanik peqarpoq. 

 

Qeqqata Kommunia ATV-nut aqqummut aningaasaliissutit qulaaniittut saniatigut Sisimiut 

Kangerlussuullu akornanni aqqusinermik sioraasumik misissueqqaarnissamut pilersaarusiornissamullu 5 

mio. koruuninik aningaasaliissuteqarnikuuvortaaq. Tassunga aammattaaq Namminersorlutik Oqartussat 5 

mio. koruuninik immikkoortitsinikuupput aammalu suliassaq Verkis-imit suliarineqarlluni. 2023-p 

naalernerani missiliuummik B-mik nutartigaqarnissaa siunertaralugu misissueqqaarnerit 2023-mi 

aasakkut ingerlanneqassaput. 

Allaffeqarfiup naliliinera 

Allaffeqarfiup nalilerpaa, inussutissarsiornermik ineriartortitsineq aamma imermik pilersuinerup 

qulakkeerneqarnissaa siunertaralugu imeqarfiup eqqaani ATV-nut aqqummik aammalu imeqarfik 

kaajallallugu imikoorsinnaanerup kuutsinneqarnissaanut imermut kuuffinnik sanaartornissaq 

tulluartuussasoq. Aningaasaliissutaasunit una aaqqiineruvoq akisunerusoq. Imeqarfimmilli 

illersuisinnaanermut aaqqiissutissaq isumannaatsoq sunik imaqassanersoq pillugu annertuumik 

nalornissuteqartoqarnikuuvoq. ATV-nut aqqutip aqqusinermut sioraasumut 

pitsaanerulersinneqarnissaanut tunngatillugu ATV-nut aqqusinermik aamma imermut kuussinermik 

sanaartorneq siunissamut qulakkeerinninnerussaaq, taamaalilluni imeqarfik sinerlugu sanaatornermik 

ingerlatsisoqassanani. 

Atortussat immikkuullarissuni tunniussinissamut piffissaq aamma ATV-nut aqqummik suliaqarnermik 

ingerlatsinissamut atortussat eqqarsaatigalugit aasaq manna suliassaq aallartinneqassappat sukkasuumik 

aalajangiinissaq pisariaqarpoq.  

Qulaani eqqaaneqareersutut ilassutitut aningaasaliissutit 4,7 mio. kr.-inut appartinneqarsinnaapput, aqqut 

Aasivissuit tungaanoortoq aqqusiorneqanngiinnassappat.  

 

Innersuussut 

Allaffeqarfiup innersuussutigaa, Teknikkeqarnermut ataatsimiititaliap Aningaasaqarnermullu 

ataatsimiititaliap akuersissutigissagaat innersuussutigalugulu, Sisimiut aamma Kangerluarsuk Tulliup 

akornanni ATV-nut aqqummik sanaartornissamut 5,3 mio. koruuninik ilassutitut 

aningaasaliissuteqassasoq aammalu ilanngussaq 3-mi suliniut naapertorlugu sanaartugassatut suliassamik 

aallartitsinissaq kommunalbestyrelsi sinnerlugu borgmesterimit akuersissutigineqassasoq. 

  

 

Aalajangiineq 

  

Innersuussut akuersissutingineqarpoq, Teknikkimullu ataatsimiisitaliamit kissaatigineqarpoq ilassutissatut 

aningaasaliinissamik qinnuteqaat Aningaasaqarnermut ataatsimiisitaliamit kingornalu 

kommunalbestyrelsemit oqaluuserineqarluni aaliangiiffigineqassasoq.  

 

Karl Lyberth akuersaanngilaq 

